
        
            
                
            
        

    
	Т. ЖАМЪЯНСҮРЭН

	ОЙН ТОЛЬ
(Сургуулийн бага насны хүүхдэд зориулав)

	“Ардын Боловсролын Яамны хэвлэл” Улаанбаатар хотноо 1975 онд эрхлэн хэвлүүлсэн номыг Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

«ОЙН ТОЛЬ» НОМ, ТҮҮНИЙГ ЗОХИОГЧИЙН ТУХАЙ

	Залуу зохиолч Т. Жамъянсүрэнтэй 1973 оны 3 дугаар сарын дундуур, Архангай аймгийн төв – Цэцэрлэг хотод уулзлаа. Жамъянсүрэн бол угийн үг дуу цөөтэй ааш аяг даруу дөлгөөн залуу билээ. Сүүлийн хэдэн жил, Жамъянсүрэн хөдөө нутагт ажиллахдаа, уран бүтээлийн сонин олз омогтой байгааг нь мэдэв. Жамъянсүрэн над гурван хөөрхөн ном үзүүллээ. Түүний нэгийг нь Цэцэрлэг хотод хэвлэх, нөгөө хоёрыг нь Улаанбаатарт хэвлэх төлөвтэй байгаа учраас Жамъянсүрэн гурван ном дээрээ сүүлчийнхээ «их засвар» хийгээд, үнэхээр урамтай зоригтой байлаа.

	Жамъянсүрэн өөрийнхөө авьяас билиг, хүч хөдөлмөрийг багачууд хүүхдийн уран бүтээл туурвихад зориулсан хүн. Миний үзсэн гурван ном, залуу зохиолч юуны учир хөлгийн жолоог хөдөө тийш залсных нь тов тодорхой үр дүн болсон юм.

	Энэ гурван номын аль алинд нь манай эх орны хөдөө нутаг, түүний олон өнгөт баян байгаль, эргэх дөрвөн улирал, хөдөөгийн хөдөлмөрч нэгдэлч ард түмний амьдрал хөдөлмөр, мал сүрэг, түүний ашиг шимийн тухай янз бүрээр өгүүлсэн байлаа. Энэ гурван номд манай орны ан амьтан, шувуун жигүүртний тухай, монголын цог жавхлант, оюун сэргэлэн хүүхэд багачуудын тухай олон хэлбэрийн зохиол байснаас гадна, хүүхэд багачууд уншиж ой ухаанаа нээгдүүлэх, хэл баяжуулах, амьдрал сурлагынхаа аз жаргалтай урт замд түшиг зөвлөхөө болгох ухаалаг сургамжийн цэцэн цэлмэг хэл хэллэгтэй зохиол нэн олон байсан юм.

	Гурван ном - залуу зохиолчийг уйгагүй хөдөлмөрч бөгөөд үргэлж уншиж эрдэм мэдлэгээ арвитгаж байдгийг нь гэрчилж байв. Жамъянсүрэн аливаад их ажигч амьдрал, юмсын дундаас уран бүтээл болгон урлах зүйлээ эрж хайх, олж онохдоо овсгоотой, олсон хойноо бодож боловсруулах гэж их цаг, хөдөлмөр зардаг байна.

	Энэ номыг дахин уншлаа. «Ойн толь» ном, дотроо хэд хэдэн бүлэгтэй. Бүлэг бүрд өөр өөрийнх нь утга учир, үндэс мөчир, өнгө гэрэл байгаа юм.

	«Бяцхан үлгэрүүд» хэмээх эхний хэсэг нь арав гаруй үлгэртэй. Энд байгаа үлгэр бүрийд чухамхүү үлгэр болон бүтсэн өөр өөрийнх нь учир зорилго тодорхой юм. «Гурван Хулганын үлгэр» нь ажил хөдөлмөр гэвэл бусдын ард орох гэх буюу бусдын гараар хийлгэх гээд авах идэх гэвэл бүхний өмнө орох гэдэг шунаг бодлыг шүүмжилсэн бол «Хонхтой муурын» үлгэрт ямар ч утга учиргүй гоёж гоодохын хөгтэй жигтэйг үзүүлснээрээ сургамжтай байлаа.

	«Зүйр, цэцэн, сургаал үг» бүлэгт, яв цав зүйрлэсэн сүрхий цэцэн мэргэн онож хэлсэн, зөвхөн хүүхэд багачууд ч биш уншсан хэн боловч амьдрал ахуйдаа сургамж болгохоор ухаалаг үгс олон орсон байна.

	 

	Эгэл хүний амьдрал

	Энгийн мэт санагдавч

	Эрин цагийн хөгжилд

	Эрчийг нэмэх түлхүүр

	 

	Илгэн нэхий өлгийд

	Төрсөн бие торнидог

	Эх орон өлгийд

	Түмэн олон бойждог

	 

	Ачит намын сургаал

	Хазайж эндэхээс аварна

	Алтан номын сургаал

	Харанхуй мунхгаас аварна.

	 

	Ээрэм говь нутаг минь

	Элс сайран хөнжилтэй

	Элс сайран хөнжилд нь

	Эрдэнэ чандмань нуугдаастай

	 

	Энэ номын дараах бүлэгт залуу зохиолчийн зохиосон оньсого тааврын зүйл орсон байна. Оньсого таавар хэлэлцэхэд оюун ухаан нээгдэнэ гэдэг. Манай хүүхдүүд энэ номыг уншиж үзээд Жамъянсүрэнгийн шинэ оньсогуудыг тааж хэлэлцэх гэж лав их хөгжилдөн баясна гэж итгэж байна. Жамъянсүрэн эдгээр оньсогуудыг бүтээхдээ манай амьдралд нэвтэрсэн аливаа техникийн зүйлийг зориуд авсан нь бас ч сайшаалтай санагдана.

	«Унадаг дугуй», «мотоцикл», «онгоц», «галт тэрэг» «автомашин», «өргөгч цамхаг», «оёдлын машин» «тоос сорогч» «цаг» зэрэг өч төчнөөн зүйлийг зохиолын энэхүү сонин төрөлд чадмаг оруулна гэдэг залуу зохиолчийн уйгагүй хөдөлмөрч сайхан чанар гэж аргагүй үзэх үндэстэй юм.

	 

	Ухаант эзнээ цээжиндээ суулгаад

	Уул шиг хүндийг ууцандаа үүрээд

	Хүрэн усаар хүнсээ хийгээд

	Гүрэн тойрч хүчээ өгдөг

	Хайрлаж эдэлбэл орлого ихтэй

	Хамхалж эвдвэл зарлага ихтэй1

	 

	Энэ оньсогыг уншихад тэмээний тухай манай ард түмний бүтээсэн сонин оньсогууд байдгийг зүйгээр санагдуулж байна. Жамъянсүрэн өргөгч цамхгийг анааш, оёдлын машиныг уран мастер гэх зэргээр нэрлэхдээ аман зохиолын урнаар дүрслэх арга, түүний цэцэн сайхан хэллэг, ухаалаг сайхан найруулгыг нь харгалзан үзсэн нь бас л олзуурхаж хэлүүштэй зүйл санагдана.

	Жамъянсүрэнгийн оньсогын дараах хэсэгт байгалийн үзэгдэл ургамал амьтнаар урласан зүйл орж байна.

	 

	Барааны газраас жирэлзээд байдаг

	Барсайж арсайж торолзоод байдаг

	Тэнгэр мэтээр цийлэлзээд байдаг

	Тэнгис мэтээр цэлэлзээд байдаг

	Тэмээ адил өндөрсөөд байдаг

	Ямаа адил намсаад байдаг

	Хөхиүн хавар хүрч ирэмтгий

	Хөндий талаар хөөрч гүймтгий

	 

	гэж зэрэглээг оньсого болгосон нь шүлэглэсэн чадал, дүрсэлсэн арга, үгийн эвлүүлэг үйл хөдөлгөөн заасан байдал цөм маш эвтэй аятай нийцжээ.

	Жамъянсүрэн, бяцхан номоо багачууд дүү нартаа зориулсан богинохон шүлгүүдээр дуусгаж байна. Эдгээр шүлгийн гол утга санаа нь хүүхэд багачуудыг орчин тойрноо танин мэдэх, эх орон түүний баян байгалийг хайрлан хамгаалахад зориулагджээ.

	Залуу зохиолч Т. Жамъянсүрэн багачууд дүү нартаа сонирхолтой хөөрхөн номоор бэлэг барьж байна. Ийм сонирхолтой номыг бүтээснээрээ залуу зохиолч маань эх орныхоо түг түмэн бяцхан уншигчдын өмнө хүндтэй бөгөөд хүлээцтэй өртэй боллоо.

	Уран бүтээлч хүн, хүн арддаа ийм өртэй явах гэдэг чухал зүйл билээ. Залуу нөхрийн маань уран бүтээлийн шинэ сонин аян нь үргэлж өөдрөг өлзийтэй явахыг ерөөе.

	 

	Б. Бааст

	Улаанбаатар 

	1973—XII—26

	 


БЯЦХАН ҮЛГЭРҮҮД

	Үлгэр домгийн дотор

	Үнэт сургаал багагүй.

	 


ХОЁР БӨЖИН

	Ах, дүү

	Хоёр бөжин

	Арын ууланд

	Амьдарч байжээ.

	 

	Хөөрхий ах нь

	Өглөө гарч

	Хүнс хоолоо

	Базааж өнжинө.

	 

	Багахан дүү нь

	Гэрээ сахиж

	Байр сууцаа

	Цэвэрлэж шүүрдэнэ.

	 

	— Хаалга, цонхоо

	Түгжиж байгаарай.

	Гайхал үнэг

	Аюултай шүү! гэж

	 

	Жаахан дүүдээ

	Ах нь зөвлөнө

	Захиас үгийг нь

	Дүү нь сонсоно.

	 

	Ахыг нь тэгээд

	Нэг өдөр

	Алс явахаар

	Гэрээсээ гарахад:

	 

	Аргат үнэг

	Мяраасаар ирээд

	Аялаг эелдэг

	Хуурамч дуугаар

	 

	— Алиахан бөжин минь

	Үүдээ нээгээрэй

	Амттайхан манжин

	Авчирлаа! гэхэд нь

	 

	Манжинд дуртай

	Мань бөжинг

	Хаалгаа нээгээд

	Харах гэтэл нь

	 

	Үнэг түүнийг

	Шүүрч аваад

	Өтгөн ой руу

	Зугтаж гэнэ.

	 

	— Аргат үнэгэнд

	Хууртаж баригдлаа

	Ах минь намайг

	Хурдан авар! гэж

	 

	Айсан бөжин

	Бархирч гэнэ

	Ах нь түүнийг

	Сонсож гэнэ.

	 

	Харайж дэгдэн

	Хүрч ирээд

	Хайртай дүүгээ

	Аварч гэнэ.

	 

	— Үнэг ер нь

	Зальтай амьтан

	Үүдээ битгий

	Нээж бай! гэж

	 

	Ах нь бас л

	Захиж гэнэ.

	Ангирхан дүү нь

	— За гэж гэнэ.

	 

	Ахиад маргааш нь

	Ахыг нь явахыг

	Аргат үнэг

	Отож байгаад

	Байшингийн нь дэргэд

	Гэтэж ирээд

	Байцай цонхоор нь

	Цухуйлгаж харуулаад:

	 

	— Тогоон чинээ

	Том байцаа

	Ах чинь чамд

	Авчирлаа! гэхэд

	 

	Байцайнд дуртай

	Балчир бөжинг

	Хаалгаа нээгээд

	Харах гэтэл нь

	 

	Үнэг түүнийг

	Шүүрч аваад

	Өтгөн ой руу

	Зугтаж гэнэ.

	 

	— Аргат үнэгэнд

	Хууртаж баригдлаа

	Ах минь намайг

	Хурдан авар! гэж

	 

	Айсан бөжин

	Бархирч гэнэ

	Ах нь түүнийг

	Сонсож гэнэ.

	 

	Харайж дэгдэн

	Хүрч ирээд

	Хайртай дүүгээ

	Аварч гэнэ.

	 

	— Үнэг ер нь

	Зальтай амьтан

	Үүдээ битгий

	Гэнэдэж нээгээрэй!

	 

	Ах чинь өнөөдөр

	Алс явна

	Аюул тохиолдсон ч

	Аварч чадахгүй! гэж

	 

	Ахиж дүүдээ

	Захиж хэлээд

	Аялах замдаа

	Алсалж гарахаар нь

	 

	Уран аргат

	Соотон үнэг

	Улаан лууван

	Цонхоор нь цухуйлган

	 

	— Хачин амттай

	Лууван авчирлаа

	Хаалгаа нээгээд

	Аваарай! гэхэд нь

	 

	Лууванд дуртай

	Гэнэхэн бөжинг

	Гэнэт яаран

	Гэгээвчээ нээтэл

	 

	Үнэг түүнийг

	Шүүрч аваад

	Өтгөн ой руу

	Зугтаж гэнэ.

	 

	Аргат үнэгэнд

	Хууртаж баригдлаа

	Ах минь намайг

	Хурдхан авар! гэж

	 

	Айсан дүү нь

	Бархирч гэнэ

	Ах нь алсаас

	Сонссонгүй ээ!

	 

	Үдэш ахын нь

	Гэртээ ирэхэд нь

	Үүд цонх нь

	Нээлттэй байж гэнэ.

	 

	Хайртай дүүгээ

	Хаанаас ч ололгүй

	Газар ширтэн

	Гайхшаа баржээ.

	 

	Зүрхний хайрт

	Бяцхан дүүтэйгээ

	Зүүд нойрондоо л

	Учрах болжээ.

	 


ХОНХТОЙ МУУР

	Эрээн муур

	Нэг өдөр

	Их дэлгүүрт

	Орж гэнэ.

	 

	Эрх зулзагаа

	Саатуулж байх

	Эрхэм тоглоом

	Эрж гэнэ.

	 

	Худалдагч туулай

	Хурдан шалмагаар

	Өрсөн тоглоомоо

	Үзүүлж гэнэ.

	 

	Анч нохойн

	Хуван дүрс

	Авчирч үзүүлэхэд

	Айж гэнэ.

	 

	Бөмбөгөн оготно

	Өмнө нь тавихад

	Бөмбөрүүлж таалан

	Өнхрүүлж гэнэ.

	 

	Олон янзын

	Сонин тоглоомыг

	Өлөн нүдээр

	Ажин байхад нь

	 

	— Ганган муурынханд

	Чухал зүйл

	Ганцхан энэ дээ! гэж

	Туулай хэлэв.

	 

	Жин жин дуутай

	Жижигхэн хонхыг

	Жигтэйхэн үнэлж

	Муур авав.

	 

	Харьсан дороо

	Барьсан хонхоо

	Хайртай зулзагынхаа

	Хүзүүнд зүүв.

	 

	Хонхон чимгээр

	Зулзага нь гайхуулж

	Хол, ойргүй

	Зугаалж эхлэв.

	 

	Содхон дуутай

	Хонхны нь чимээ

	Сонортой бүхэнд

	Сонстох болов.

	 

	Оготно хулганад

	Дуутай хонх нь

	Онц их

	Тусыг хүргэв.

	 

	Алс холоос

	Анир авч

	Амиа хаацайлж

	Нуугдах болов.

	 

	Хонхон чимэгтэй

	Муурын зулзагын

	Хоосон гэдэс нь

	Хонгинож зовоов.

	 

	Оготно хулгана

	Олдохгүй болж

	Өлсөж зовсны

	Учир нь хаана байна?

	 


ХЭРЭЭНИЙ ӨНГӨ

	Сар, наран

	Сая мандаж

	Сав ертөнц

	Тогтож байхад

	Олон шувуудыг

	Өнгөөр ялгах

	Онцгой чухал

	Нарийн ажилд

	Шар шувууг

	Тохоон томилж

	Шаламгай ажиллахыг

	Даалгаж гэнэ.

	Үзүүр сайтай

	Бийр бэлтгэж

	Өнгө өнгийн

	Будаг найруулж

	Санал хүсэлтийг нь

	Шувуудаас авч

	Шар шувуу

	Ажилдаа орж,

	Хөөрхөн болжморыг

	Бор өнгөөр

	Хүчит бүргэдийг

	Хүрэн өнгөөр

	Аальгүй шаазгайг

	Алаг өнгөөр

	Аянчин галууг

	Саарал өнгөөр

	Мөнгөн цахлайг

	Цагаан өнгөөр

	Ганган тогосыг

	Эрээн өнгөөр

	Цөцгий, тагтааг

	Цэнхрээр гэхчлэн

	Цөмийг нь будаж

	Дуусах үед

	Хэрээ тэнүүлч

	Хоцорч ирээд

	Хэнэггүй том

	Зан гаргаж

	— Жирийн шувуудын

	Алинтай ч эгнэшгүй

	Жигтэй хээнцэр

	Амьтан гэгдэнэ

	Хамгийн содон

	Өнгөөр намайг

	Харамлаж хясалгүй

	Будаад аль! гэж

	Ихэмсэг зангаар

	Гуаглан байж

	Эрс шууд

	Тушааж гэнэ.

	 

	Шар шувуу

	Сандран нисэж

	Сайхан өнгө

	Санан бодож

	Хамаг шувуудын

	Бүртгэлийг гаргаж

	Хар өнгөөр л

	Будаагүйг хэлэхэд

	Ямар өнгийг

	Хар гэдгийг

	Ялгаж, хэрээ

	Мэддэггүй байж

	— Бусдаас л содон бол

	Боллоо! гэнгүүт

	Бушуухан нь аргагүй

	Будаг руу орчихжээ.

	Төдий л удалгүй

	«Будаж гүйцлээ

	Түргэхэн гар!» гэж

	Шар шувуу хэлжээ.

	Олонд гайхуулах

	«Онцгой» өнгөө

	Толинд очиж

	Хэрээ хараад

	Хөл, толгойгоо ч

	Ялгаж чадсангүй

	Хөөтэй тогоо л

	Санаанд нь оржээ.

	 

	Бусдаас содноор

	Чамирхах гэсэн

	Буруутан хэрээний

	Хар болсон

	Түүхийг бичвэл

	Ийм л байна

	Түүнийг хэн ч

	Эргэцүүлж бодууштай!

	 


ОЙН ТОЛЬ

	Өндөр уулын

	Архан талд

	Өтгөн ойн

	Аглаг гүнд

	Олон амьтад

	Уван цуван

	Орой өглөөгүй

	Тольдон харж

	Өнгө зүсээ

	Гоодон засдаг

	Үнэхээр тустай

	Толь байж гэнэ.

	 

	Уулын буга

	Урд нь очиж

	Урт эврээ

	Тольддог байв.

	 

	Сагсгар үнэг

	Сайхан сүүлээ

	Самнан, самнан

	Гооддог байв.

	 

	Цүдгэр гахай

	Цүзгэнэж ирээд

	Хадрах соёогоо

	Хардаг байв.

	 

	Дэгжин туулай

	Босон, суун

	Дэлдэн чихээ

	Аждаг байв.

	 

	Эрээн жирх

	Эргэж тойрон

	Элдэв янзаар

	Гоёдог байв.

	 

	Хархан хэрэм

	Харайж дүүлэн

	Гангалж, гангалж

	Буцдаг байв.

	 

	Хамаг амьтдын

	Хайртай толь нь

	Харин тэгтэл

	Хагарсан байв.

	 

	Ашигтай толийг

	Эвдсэн буруутныг

	Амьтан бүхэн

	Эрж хайв.

	 

	Толины сууринаас

	Төдий л холгүй

	Том палигар

	Мөр тодров.

	 

	Хэний мөр вэ? гэж

	Цөм гайхаж

	Хэрэг болгож

	Түүнийг мөрдөв.

	 

	Оготор баавгайн

	Оцгор овоохой

	Онц удалгүй

	Овойж харагдав.

	 

	Хамар амаа

	Толины хагархайд

	Халцалж шалбалчхаад

	Баавгай сууж байв.

	 

	Ойд тавьсан

	Хэрэгтэй толийг

	Омогт баавгай

	Хэмхэлсэн байжээ.

	 

	Анх удаа

	Бүдүүн баавгайг

	Аахилж уухилан

	Тольдож харахад нь

	Хүзүү, толгой нь

	Шавартай

	Хөл, хээл нь

	Шавхайтай

	Үс гэдэг нь

	Сэгсийсэн

	Өөдгүй дүр

	Толинд тусахад

	 

	«Хүч тэнхээт

	Баавгай намайг

	Хөсрийн толь

	Доромжлов!» гээд

	 

	Мунхаг баавгай

	Муухай бархирч

	Ургаа хожуулыг

	Ухасхийж шүүрүүт

	Үнэн дүрийг нь

	Үзүүлж өгсөн

	Үнэт толийг

	Хэмх цохижээ.

	 

	Онцын чухал

	Тэр толийг

	Олон бүгдээр

	Таашааж байхад

	Өөрийн гэмийг

	Үл ухааран

	Үнэнч толийг

	Үйр цохисон

	Гэмт баавгайг

	Бүгдээр зэмлэв

	Гэмшсэн баавгай

	Түгшин гөлрөв.

	 


УУЛЫН НЭГЭН АГУЙД

	Цасан шуурга

	Нүдгүй балбаж

	Цадиггүй хүйтэн

	Жавар хайрав.

	 

	Бяцхан хулгана

	Төөрч будилаад

	Бээрч үхдэгт

	Дөхөж явтал

	 

	Өвс зулсан

	Дулаан агуй

	Өмнө нь яг

	Улаан тулгарчээ.

	 

	Том агуйд

	Хулгана орж

	Тохитой нь аргагүй

	Хурхирч эхэлтэл нь

	 

	Аймхай туулай

	Хүрч ирээд

	— Агуйд байгаа

	Юу вэ? гэснээ:

	 

	— Хамт хоновол

	Яана вэ? гэж

	Хариу хүлээж

	Чичирч зогсов.

	 

	— Талын бор

	Хулгана би

	Таатай агуйд

	Тавлаж хэвтэнэ.

	 

	Цугтаа дулаан

	Хоногло гэж

	Зутарч даарсан

	Туулайг оруулав.

	 

	Асар удалгүй

	Үнэг ирээд

	— Агуй доторх

	Юу вэ? гэснээ:

	 

	Хамт хоновол

	Яана вэ? гэж

	Хариу хүлээн

	Дагжиж зогсов.

	 

	— Талын бяцхан

	Бор хулгана

	Голын шугуйн

	Бөжин туулай

	 

	Бид хоёр л

	Том агуйд

	Лут тохитой

	Амарч байна.

	 

	Хамт бидэнтэй

	Дулаан хоно! гэж

	Овт үнэгийг

	Орохыг урив.

	 

	Хэцүү хүйтэн

	Шөнө дундаар

	Хээрийн хэсүүлч

	Чоно ирээд

	 

	— Агуй доторх

	Юу вэ? гэж

	Асууж хардан

	Шиншилж зогссоноо

	 

	— Хамт хоновол

	Яана вэ? гэж

	Хариу хүлээж

	Гуринхалж зогсов.

	 

	— Талын бяцхан

	Бор хулгана

	Голын шугуйн

	Бөжин туулай

	 

	Уулын аргат

	Улаан үнэг

	Дулаан агуйд

	Амарч байна.

	 

	Бидэнтэй хамт

	Хоногло! гэж

	Бээрч даарсан

	Чоныг урив.

	 

	Удаагүй байтал

	Уурт баавгай

	Урт агуйн

	Урд ирээд:

	 

	— Агуй доторх

	Юу вэ? гэж

	Аймаар бүдүүн

	Хүрхэрч зогсоод

	 

	Хамт хоновол

	Яана вэ? гэж

	Хариу бас л

	Хүлээж гэнэ.

	 

	— Талын бяцхан

	Бор хулгана

	Голын шугуйн

	Бөжин туулай

	 

	Арга зальт

	Улаан үнэг

	Арын тэнүүлч

	Хөх чоно

	 

	Том агуйд

	Хуран цуглараад

	Тохитой сайхан

	Дулаацаж байна.

	 

	Бүгдээр хамт

	Өглөө болгоё! гээд

	Бүдүүн баавгайг

	Оруулж гэнэ.

	 

	Өлсөж явсан ч

	Үнэг тэгэхэд

	Өчүүхэн хулганад

	Довтолсонгүй!

	 

	Амтат зууш

	Аймхай туулайг

	Араатан чоно ч

	Айлгасангүй.

	 

	Тэнхээ ихт

	Тэнэг баавгай ч

	Тэдэнд ер

	Дээрэлхсэнгүй.

	 

	Битүү агуйн

	Дулаан нөмөр

	Бие биесийн

	Халуун илчинд

	 

	Исгэрэх шуурганы

	Эрчит хүйтнийг

	Эвсэг амьтад

	Мэдэлгүй өнгөрөөв.

	 

	Амгалан найрсаг

	Тэдний жишээг

	Амьтдын сонинд

	Маргааш нь зарлав.

	 

	Тал, уулын

	Түмэн амьтад

	Тал бүрээсээ

	Талархал илгээв.

	 


АЙМХАЙ БӨЖИН

	Туулайн хүү

	Бяцхан бөжинг

	Уулын энгэрт

	Идээшилж явахад нь

	 

	Бутан дотор

	Паргиж, царгиж

	Хэн нэгэн

	Бархирч сонстов.

	 

	Аймхай бөжин

	Айн сандарч

	Ахиулж түүнийг

	Ажиглаж харвал

	 

	Хаана ч үзээгүй

	Хачин амьтан

	Хадан дотор

	«Хашхирч» байжээ.

	 

	Бүх чадлаараа

	Дэгдэн харайж

	Бөжин туулайг

	Гэртээ ирэхэд

	 

	Аав ээж нь

	Амдаж угтаад

	Айсны нь учрыг

	Асууж лавлавал

	 

	Бөжин хүү нь

	Бүлтгэнэн аахилж

	Бушуухан холдолгүй

	Горьгүй боллоо.

	 

	Хөхүүрийн чинээ

	Халбигар гүзээтэй

	Хүрзний чинээ

	Палбигар тавхайтай

	 

	Аймшигт махчин

	Аялж иржээ

	Амьтан олонд

	Аюул...! гэхэд нь

	 

	Бөжин туулайн

	Бүл садан

	Бүх нийтээр

	Сандралд орж

	 

	Тэрхэн доороо

	Тэвдэн ачаалж

	Тэнгис далайг

	Гатлан нүүж

	 

	Өсөж төрсөн

	Нутгаа орхиж

	Өр зүрхэндээ

	Шархыг олов.

	 

	Ээлтэй сайхан

	Өлгий нутагт нь

	Энгийн нэгэн

	Мэлхий нутагшжээ.

	 


ЧОНЫН ПАЯН

	Эрт урьдын

	Цагт биш

	Энэхэн ойрмог

	Үед гэнэ.

	 

	Алс холын

	Газар биш

	Айл хавийн

	Нутагт гэнэ.

	 

	Хөх чоно

	Гөрөө хийж

	Хөвч хангайг

	Хэсэж гэнэ.

	 

	Үдийн хэрд

	Бүдүүн тарвага

	Өмнө нь гүйж

	Харагдаж гэнэ.

	 

	Бэлэн хоол

	Төдхөн таарсанд

	Өлөн чоно

	Баярлан хөөлөө.

	 

	Хар хурдаараа

	Тарвага зугтжээ

	Харин чоно

	Ойртсоор байжээ.

	 

	Дэрсэн дотроос

	Дэлдэн туулай

	Тэгтэл босож

	Дэгдэн харайжээ.

	 

	— Хөгшин бурхины

	Махыг бодвол

	Хөөрхөн туулай

	Зөөлөн гэж бодоод

	 

	Хөөсөн тарвагаа

	Голж орхиод

	Хөндлөнгөөс туулайг

	Хөөж гэнэ.

	 

	Хар хурдаараа

	Туулай зугтжээ

	Харин чоно

	Ойртсоор байжээ.

	 

	Сүргээсээ тасарсан

	Тарган зээр

	Сүүл нь гялалзаад

	Тэгтэл давхижээ.

	 

	— Ам дүүрэхгүй

	Туулайг идэхээр

	Том арвин

	Зээрийг барья! гээд

	 

	Хөөсөн туулайгаа

	Голж орхиод

	Хөндлөнгөөс зээрийг

	Хөөж гэнэ.

	 

	Хар хурдаараа

	Зээр зугтжээ

	Харин чоно

	Ойртсоор байжээ.

	 

	Хангал буга

	Харин тэгтэл

	Хажуу ууланд нь

	Харайж гэнэ.

	 

	— Талын чөргөр

	Зээрийг идэхээр

	Тайгын данагар

	Бугыг барья! гээд

	 

	Хөөсөн зээрээ

	Голж орхиод

	Хөндлөнгөөс бугыг

	Хөөж гэнэ.

	 

	Олон амьтад

	Ингэж хөөсөөр

	Өлөн чоно

	Эцэж туйлдан

	 

	Алхам алхмаар

	Холдон холдсоор

	Аахилж уухилан

	Алслан хоцроход нь

	 

	Онгон хангайн

	Хангал буга

	Ойдоо ороод

	Бараагүй болжээ.

	 

	Өдөр турш

	Өллөж чадаагүй

	Өлөн чоно

	Амаа долоолж

	 

	Орхиж голсон

	Нөгөө амьтдаа

	Очиж идэхээр

	Эргэж ирэхэд нь

	 

	Тарган сайхан

	Цагаан зээр

	Өргөн хөндийг

	Туулж оджээ.

	 

	Дэлдэн чихт

	Туулай хэдийн

	Дэрс бутандаа

	Нуугдаж амжжээ.

	 

	Талын шар

	Тарвага харин

	Тачигнатал хошхичоод

	Нүхэндээ оржээ.

	 

	Өлссөн чоно л

	Аргаа баран

	Өдөржин дэмий

	Гуринхлан тэнэжээ.

	 


БААВГАЙН СҮҮЛ

	Урьд цагт

	Хүрэн баавгай

	Урт сайхан

	Сүүлтэй байжээ.

	 

	Хосгүй чимэгтэй

	Ганган сүүлийг нь

	Хол ойргүй

	Гайхдаг байжээ.

	 

	Нэг удаа

	Хүдэр баавгайг

	Нэлээд бөх

	Унтаад сэрэхэд

	 

	Урт сүүлээр нь

	Хэн нэг нь

	Ургаа модноос

	Уясан байжээ.

	 

	Баавгай бачимдан

	Бархирч байтал

	Эрээн Жирх

	Эрчилж иржээ.

	 

	Хөөрхий Жирх

	Уяаг тайлахаар

	Хөлөө хөштөл

	Угзарч ядаад

	 

	Чангарсан уяаг

	Тайлж чадалгүй

	Чадлаа барж

	Цөхөрч гүйцээд:

	 

	— Хэрэмд би

	Хэлж мэдэгдье.

	Хэрээрээ тэр

	Тусална байх.

	 

	Угзарч татвал

	Уяа нь чангарч

	Урт сүүл чинь

	Тасарна гэж сануулаад

	 

	Жирх эргээд

	Гүйж гэнэ

	Жижиг хэрмийг

	Гуйж гэнэ.

	 

	Хэрэм ирээд

	Хэрээсийг нь тайлахаар

	Хэчнээн ядаад

	Дөнгөхгүй болохдоо:

	 

	— Уулын бугыг

	Олж авчиръя

	Урамтай эврээрээ

	Ольж тайлна.

	 

	Угзарч татвал

	Уяа нь чангарч

	Урт сүүл чинь

	Тасарна гэж сануулаад

	 

	Хэрэм эргээд

	Гүйж гэнэ

	Хээрийн бугыг

	Гуйж гэнэ.

	 

	Уулын буга

	Яаран ирээд

	Уяатай сүүл нь

	Хоцорсныг үзээд

	 

	Баавгайн сүүлэнд

	Харамсан харьтал

	Балаг нь хожим

	Дуулдаж гэнэ.

	 

	Уурын мунхагт

	Бухимдсан баавгай

	Уужуу тайвуу

	Бугыг хүлээлгүй

	 

	Хамаг чадлаараа

	Ухасхийн зүтгэтэл

	Хайран сайхан

	Сүүл нь тасарчээ.

	 

	Омогт өвгийн

	Уршгаар тэгээд

	Одоогийн удам нь ч

	Оодон болжээ.

	 


ИЛЖИГ

	Өндөр хангай

	Өргөн говь

	Хөвч тайга

	Хөдөө хээр

	Энэ дэлхийн

	Олон амьтад

	Эрт цагт

	Цугларч гэнэ.

	 

	— Хэн нь юугаар

	Давуутай болохыг

	Хэлэлцэж одоо

	Дүгнэнэ! гэж

	Хурал удирдсан

	Борхон туулай

	Хурсан олонд

	Мэдэгдэж хэлэхэд

	Амьтан бүхэн

	Амьсгал даран

	Асуулт чагнан

	Хүлээж гэнэ.

	 

	— Сайхан дуутай нь

	Хэн бэ? гэж

	Сайх туулай

	Эхлээд асуужээ.

	 

	— Би! Би! гэж

	Тээрмийн илжиг

	Биеэ гололгүй

	Тэвдэн орилжээ.

	 

	— Уяхан дуутай бол

	Илжиг гуай та

	Урагш гараад

	Дуулаач! гэж

	Эелдгээр туулай

	Урьж гэнэ

	Илжиг араас

	Ирж гэнэ.

	 

	Уа! Уа! гэж

	Уйд болтол

	Учир зүггүй

	Орилж зогсоход нь

	Онгироо илжигт

	Дургүй нь хүрсэн

	Олон амьтад

	Ширэв татжээ.

	 

	— Бүхнээс хүчтэй нь

	Хэн бэ? гэж

	Бөжин туулай

	Дараа нь асуужээ.

	 

	— Би! Би! гэж

	Нөгөө илжиг

	Биеэ чамлалгүй

	Яаран орилжээ.

	 

	— Хүчит илжиг минь

	Хүрч ирээд

	Хөндлөн дүнзийг

	Зайлуулаач! гэж

	Эелдгээр туулай

	Урьж гэнэ

	Илжиг араас

	Ирж гэнэ.

	 

	Хөрөөдсөн дүнзийг

	Хүчлэн өргөөд

	Хөдөлгөж ч чадаагүй

	Хөлс нь гоожиход

	Онгироо илжигт

	Дургүй нь хүрсэн

	Олон амьтад

	Ширэв татжээ.

	 

	— Гайхамшигт амьтныг

	Үнэлж дүгнэхэд

	Ганцхан асуулт

	Үлдлээ! гэж

	Өнөө туулай

	Сануулж хэлжээ

	Үй олноор

	Саатан чагнажээ.

	 

	— Хамгийн тэнэг нь

	Хэн бэ? гэж

	Харин цаашлуулж

	Туулай асуужээ.

	 

	Онцлон хэлснийг нь

	Сонсоогүй мөртөө

	Олноос давуу

	Амьтан гэгдэхээр

	 

	— Би! Би! гэж

	Илжиг бас л

	Бэлхэн нь аргагүй

	Сандран орилжээ.

	 

	Онгироо илжигт

	Дургүй нь хүрсэн

	Олон амьтад

	«Мөөн» гэж дэмжжээ.

	 

	Тэнэг гэдэг

	Таагүй хочийг

	Дэлдэн илжигт

	Тэгээд өгчээ.

	 

	Энэ үеэс

	«Илжиг шиг» гэж

	Этгээд заримыгаа

	Шүүмжлэх ч болжээ.

	 


ХУЛГАНАД ТОХИОЛДСОН ЯВДАЛ

	Сагсгар сүүлт

	Шар нохойтой

	Анд хамтаар

	Амьдарч байсан

	Балчир хулганад

	Тохиолдсон явдлыг

	Багачууд та нарт

	Сонсгоё гэсэн юм.

	 

	Ан цав

	Нүх сүвээр

	Аргат хулгана

	Шурган гүйж

	Хүүдий сав

	Хүүлж цоолон

	Хүнс хоолоо

	Олж иднэ.

	 

	Итгэлт манаач

	Хоточ нохой

	Эзэн айлын

	Хашааг сахиж

	Идэж уухаар

	Элбэг дэлбэг

	Эрх тааваар

	Амьдарч сууна.

	 

	Аюулт бүргэд

	Аймшигт муур

	Араатан дайсан

	Хулганад цөөнгүй ч

	Хурц соёот

	Нохой найзаас нь

	Хулчийж айгаад

	Халддаггүй байлаа.

	 

	Харин тэгтэл

	Өнөө хулганад

	Хар муухай

	Санаа төрж

	Идэш хоол

	Нөөцөлж бэлтгэвэл

	Идэмхий нохой

	Идчихнэ байх!

	 

	Ховдог үүнээс

	Холхон явж

	Хосгүй чинээлэг

	Амьдаръя! гээд

	Нохой найзыгаа

	Байхгүй хойгуур

	Ноохой гэрээ

	Зөөсөн байжээ.

	 

	Сайхан дасалцсан

	Хулгана найзыгаа

	Салж холдсонд

	Нохой гуниглаж

	Даан ч өрөвдөм

	Улин гиншиж

	Далай болтол

	Уйлан мэлмэрч

	 

	Үдшийн шөнөдөө

	Нойргүй хоноод

	Үүр гэгээрмэгц

	Яаран босож

	Хулгана найзынхаа

	Нүхэн дээр очиж

	Хуцаж түүнийг

	Дуудаж гэнэ.

	 

	Анир чимээ

	Алга байхаар нь

	Арын жалга руу нь

	Өнгийж хартал

	Амаа долоосон

	Алаг муур

	Замаа буруулж

	Зугтсан гэнэ.

	 

	Хоточ нохой

	Хулгана найзтайгаа

	Хожим хэзээ ч

	Уулзаагүй байна.

	 


ИТГЭЛ

	Хотолд тустай

	Хоточ нохой

	Хулганад өштэй

	Хулгар муурыг

	Үзсэн газраа

	Үлдэн хөөж

	Үргэлж түүнийг

	Айлгаж байдаг нь

	Өнийн үеэс

	Өнөөг хүрсэн

	Өчүүхэн ийм л

	Учиртай гэнэм.

	 

	Эртийн эрт

	Цагт юм байж

	Энэ дэлхийн

	Нэгтээд юм байж.

	 

	Хэсэг мах

	Нохой олоод

	Хэмжээгүй итгэн

	Муурт хадгалуулжээ.

	 

	Идэмхий муур

	Итгэл алдан

	Өнөө махыг нь

	Үмхэж орхижээ.

	 

	Асар удалгүй

	Махаа авахаар

	Анч нохойг

	Хүрч ирэхэд

	 

	Өлсөхийн эрхэнд

	Махыг нь идсэн

	Үнэн учраа

	Муурыг хэлэхэд

	 

	— Тэгсэн бол

	Яах вэ! гэж

	Тэсвэрт нохой

	Тэвчин уучилж

	 

	Идэх хоол

	Эрэн бэдэрч

	Эцэж ядартлаа

	Шогшиж гүйсээр

	 

	Хувин сүү

	Арай гэж олоод

	Хувиас итгэн

	Муурт хадгалуулжээ.

	 

	Идэмхий муур

	Итгэл алдан

	Өнөө сүүг нь

	Үлдээлгүй долоожээ.

	 

	Асар удалгүй

	Сүүгээ авахаар

	Анч нохойг

	Хүрч ирэхэд

	 

	Өлсөхийн эрхэнд

	Сүүг нь идсэн

	Үнэн учраа

	Муурыг хэлэхэд

	 

	— Тэгсэн бол

	Яах вэ! гэж

	Тэсвэрт нохой

	Тэвчин уучилж

	 

	Идэх хоол

	Эрэн бэдэрч

	Эцэж ядран

	Туйлдаж гүйцээд

	 

	Энгүй нууц

	Чухал бичгээ

	Ихэд итгэн

	Муурт хадгалуулжээ.

	 

	«Хонин сүргийг

	Хойшид ч би

	Хомхой чононоос

	Хамгаална» гэсэн

	 

	Тамгатай бичгийнх нь

	Тараашгүй нууцыг

	Тайгын чононд

	Муур шивнэжээ.

	 

	Араатан чоно

	Түүнээс хойш

	Айлын нохдод

	Өширхөх болжээ.

	 

	Хоточ ноход ч

	Үүнээс хойш

	Ховч муурт

	Дургүй болжээ.

	 

	Хотолд тустай

	Хоточ нохой

	Хулганад өштэй

	Хулгар муурыг

	 

	Үзсэн газраа

	Үлдэн хөөж

	Үргэлж түүнийг

	Айлгаж байдаг нь

	 

	Өнийн үеэс

	Өнөөг хүрсэн

	Өчүүхэн ийм л

	Учиртай гэнэм.

	 


БОЛЗОО

	Эрээн, хар

	Хоёр муур

	Эрхэм дотнын

	Танил юм санж.

	 

	Анх удаа

	Анд хоёр

	Ав хийхээр

	Тохирч гэнэ.

	 

	Эрээн муур нь

	Эртлэн босож

	Ихэд яаран

	Хүлээж гэнэ.

	 

	Булзсан юм шиг

	Болзсон газраа

	Хархан найз нь

	Харагдсангүй ээ.

	 

	Маргааш өглөө нь

	Тухайлж уулзвал

	«Мартчихаж» гээд

	Духайж суужээ.

	 

	Нөгөөдөр нь хоёул

	Ууланд зугаалахаар

	Нөгөө хоёр

	Дахин тохирчээ.

	 

	Эрээн муур нь

	Эртэлж босон

	Ихэд яаран

	Хүлээж гэнэ.

	 

	Булзсан юм шиг

	Болзсон газраа

	Хархан найз нь

	Харагдсангүй ээ.

	 

	Амдаж угтан

	Ахиж уулзвал

	«Ажил гараад» гэж

	Аанай л өчжээ.

	 

	Бололцоо байдлаа

	Бодон тунгааж

	Болзоо хэлцээ

	Нөхөдтэй хийчхээд

	 

	Хэлсэн амаа

	Эргэж мартвал

	Хэн ч гэсэн

	Итгэхээ больдоог.

	 


МАРГААН

	«Улаан нарны

	Ургаж гарахыг

	Урьдаж хэн

	Харах вэ?» гэсэн

	Оноот уралдаан

	Зарлаж гэнэ

	Олон ч амьтад

	Цугларч гэнэ.

	 

	Хөл өндөр

	Хүзүү урт

	Бие бүдүүн

	Нүд томоороо

	Улаан нарны

	Ургаж гарахыг

	Урьдаж би

	Харна! гэж

	Уулын буга

	Бардаж гэнэ

	Ухна ишгэнд

	Эрдэж гэнэ.

	 

	Хөл намхан

	Хүзүү богинохон

	Бие балтгар

	Нүд багахан ч

	Улаан нарны

	Ургаж гарахыг

	Урьдаж харж

	Амжина! гэж

	Ухна ишиг

	Учирлаж гэнэ

	Уулын буга

	Уурлаж гэнэ.

	 

	Ач тач

	Цэц булаалдаж

	Аль аль нь

	Халз зөрөөд

	Маргааш өглөө л

	Маргаанаа тасална! гэж

	Мань хоёр

	Тохирч гэнэ.

	 

	Уулын буга

	Урагшаа харж

	Урт хүзүүгээ

	Улам сунгаж

	Улаан нарны

	Ургаж гарахыг

	Урьдаж харахаар

	Өлийж зогсов.

	 

	Ухна ишиг

	Хойшоо харж

	Уужуухан гэгч

	Умганан хивж

	Улаан нарны

	Ургаж гарахыг

	Урьдаж харахад

	Итгэж хэвтэв.

	 

	Тэгсхийгээд удалгүй

	Үүр хаяарав

	Тэсэж ядан

	Тэд хүлээв.

	 

	Гэтэл харин

	Гэв гэнэтхэн

	— Нар гарлаа

	Наашаа хар! гэж

	Ухна ишигний

	Угзарч татахад

	Уулын буга

	Уцаарлан эргэвэл

	Арынх нь уулын

	Асгат оргилд

	Нар мандаад

	Налайж байжээ.

	 

	Өндөр уулын

	Өмнө магнайд

	Өнгөт наран

	Эхэлж манддагийг

	Ухна ишиг

	Ажиж мэдсэнээр

	Уулын бугыг

	Хожиж ялжээ.

	 

	Ажигч гярхай

	Сурна гэдэг

	Ажил, амьдралд

	Багагүй тустай.

	 


ГУРВАН ХУЛГАНА

	Ах, дүү

	Гурван хулгана

	Атга буудай

	Олж ирээд

	 

	Борхон буудайгаа

	Гурил болгож

	Боорцог хийхээр

	Гурвуул тохирч

	 

	Хэн нь тариагаа

	Нүдэх вэ? гэж

	Хэлэлцээ яриа

	Эхэлж гэнэ.

	 

	— Та л нүд! гэж

	Цааш түлхээд

	Хоёр дүү нь

	Хойш суужээ.

	 

	Ах хулгана нь

	Буудайгаа нүдэж

	Аяга дүүрэн

	Гурил болгожээ.

	 

	Хэн нь гурилаа

	Зуурах вэ? гэж

	Хэлэлцээ яриа

	Ахин гарчээ.

	 

	— Та л зуур! гэж

	Цааш түлхээд

	Хоёр дүү нь

	Хойш суужээ.

	 

	Ах нь гурилаа

	Зуурч эхлээд

	Аятайхан гэгч

	Элдэж тавьжээ.

	 

	Хэн нь боорцгоо

	Чанах вэ? гэж

	Хэлэлцээ яриа

	Бас л үүсжээ.

	 

	— Та л чана! гэж

	Цааш нь түлхэж

	Хоёр дүү нь

	Хойш суужээ.

	 

	Ах нь төдхөн

	Боорцгоо чанаад

	Амталж хэн маань

	Идэх вэ? гэхэд

	 

	— Би, би! гэж

	Хоёр дүү нь

	Бие биеэсээ

	Өрсөн хашхирчээ.

	 

	— Ажил хийдэггүйн

	Ам хөдлөхгүй гээд

	Амттай боорцгоо

	Ах нь савлажээ.

	 

	Гэдэс нь өлсөхдөө

	Залхуу дүү нар нь

	Гэмээ мэдэж

	Залхсан гэнэ.

	 


ЗҮЙР ЦЭЦЭН ҮГС

	 

	Цэцэн үг цээжинд

	Цэцэг навч ууланд

	(Ардын цэцэн үг)

	 


Хоёр хүний хооронд

	Дундыг барин гэлдрэхээр

	Гурван хүний хойноос

	Хүчийг нэмэн хурдлах.

	 

	 

	Уншиж судалдаггүй хүн

	Уйдаж холхих цагтай.

	Хийж бүтээдэггүй хүн

	Хэсэж хөлхөх завтай.

	 

	 

	Тэжээлд тэнхэрсэн бяруу

	Тэнцээгүй тугалыг мөргөх.

	Бордоонд тэнхэрсэн борлон

	Бойжоогүй ишгийг олих.

	 

	 

	Эгэл хүний амьдрал

	Энгийн мэт санагдавч

	Эрин цагийн хөгжилд

	Эрчийг нэмэх түлхүүр

	 

	 

	Илгэн нэхий өлгийд

	Төрсөн бие торнидог

	Эх орон өлгийд

	Түмэн олон бойждог.

	 

	 

	Салаа олон зам

	Сайн муугийн ялгаатай.

	Самуурч бурууг дагавал

	Шавар намгийн халгаатай.

	 

	 

	Сүмбэр их хайрхныг

	Мөс, цасан хучивч

	Сүр жавхаа нэмэн

	Мөнгөн магнай нь гялалзана.

	 

	 

	А-г заасан

	Анхны багш байгаагүй бол

	Алдарт суут

	Агуу мэргэд төрөөгүй.

	 

	 

	Хутга хуурай хоёрын

	Хуй нэг байдаггүй.

	Хонь, чоно хоёрын

	Хот нэг байдаггүй.

	 

	 

	Алдарт сайчуудын дүр

	Алс хожмоо мөнхөрнө.

	Арчаагүй бэртэгчний нэр

	Алд биетэйгээ өнхөрнө.

	 

	 

	Нүд анин алхагч

	Нүхэнд ойчихын тавилантай

	Малтсан нүхэнд унаваас

	Мацаж гарах нь зовлонтой.

	 

	Хийтэй нимгэн бөмбөг

	Өөдөө хөөрөх нь хосгүй ч

	Зүүний сүвэгчхэн цоороход

	Түүний шалчийх эвгүй.

	 

	 

	Даруу зант ахисаар

	Тэртээ далайг гатална.

	Давруу санаат аахилсаар

	Гэртээ шалхайж өтөлнө.

	 

	 

	Өнгийг нь харахад гууль

	Үнэт алттай төсөөтэй ч

	Үнэн чанарыг нь тунгааваас

	Үнэхээр хаана нь ч хүрэхгүй.

	 

	 

	Ус зөөврийн илжиг

	Уяатай унаганд эрэлхэнэ.

	Тээрэмд эргэх илжиг

	Тэжээлийн төлгөнд бяралхана.

	 

	Хөрж даарахын цагт

	Хөдсөн дээлийн элчийг мэднэ.

	Алсхан явахын агшинд

	Аав ээжийн ачийг мэдэрнэ.

	 

	 

	Ачит намын сургаал

	Хазайж эндэхээс аварна.

	Алтан номын сургаал

	Харанхуй мунхгаас аварна.

	 

	 

	Агуу ухаантан гэмээ нь

	Ард олноо эрхэмлэнэ.

	Ахар бодолтон гэмээ нь

	Алд биеэ эрхэмлэнэ.

	 

	 

	Тэнгийн ачаа хүргээгүй

	Тэмээний нуруу эмнэг.

	Тэвнийн учигт хүрээгүй

	Эмэгтэйн хуруу эмнэг.

	 

	 

	Тахиа, тас хоёулаа

	Даль жигүүртэй төрсөн ч

	Тэнгэр, газар хоёроор

	Дэвж нисэх нь ялгаатай.

	 

	 

	Хайдаг үнээ саамсавч

	Саалийн хугацаа богинохон

	Хажиг хүн нөхөрсөвч

	Ханилах хугацаа ахархан.

	 

	 

	Зөв гэж магтвал

	Минийх болгон онгирох.

	Зөрүү гарч ягтвал

	Хүнийх болгон өнгөрөх

	 

	 

	Их мөрөн татравч

	Эгэл горхи үлддэг.

	Эгэл горхи татарвал

	Эвэрсэн сайр л хоцордог.

	 

	 

	Хээрийн чулуу бүгдээрээ

	Хэтний цахиурт таардаггүй.

	Оч үсрэх жинтэй нь

	Онц амархан ч дайрдаггүй.

	 

	 

	Номхон боол явлаа гээд

	Ноёд дээдэс өршөөдөггүй.

	Эрс тэмцэлд босож

	Эрх чөлөөг олдог.

	 

	 

	Цастай хүйтэн өвөл

	Жамаа дагаж арилдаг.

	Цагийн дулаан хавар

	Хэмээ дагаж морилдог.

	 

	 

	Хазаарт хөлөг сайн бол

	Аяны замд түшигтэй.

	Ханилсан нөхөр сайн бол

	Амьдралын замд түшигтэй

	 

	 

	Унаган сайн хөлгийг

	Өссөн нутгаас нь гаргавч

	Унасан шороондоо эргэж

	Өөрийн тоосыг өргөдөг.

	 

	 

	Өсөж төрсөн нутгийн

	Өргөс харгана ч гэсэн

	Харь бусдын нутгийн

	Хамба торгоноос ч зөөлөн

	 

	 

	Ээрэм говийн нутаг минь

	Элс сайран хөнжилтэй

	Элс сайран хөнжилд нь

	Эрдэнэ чандмань нуугдаастай

	 

	 

	Арвин далайн ус

	Цүл, цал долгионтой

	Арвигүй бяцхан дусал

	Чол, чал чимээтэй

	 

	 

	Эрэг саваа дагаагүй

	Мөрөн гол урсаагүй

	Эгэл олноо түшээгүй

	Эрхэм сайчууд төрөөгүй

	 

	 

	Хулчгар эрийн хормойн дор

	Хулгана, оготно нуугдана.

	Аймхай эрийн араас

	Аалз хорхой зүүгдэнэ.

	 

	 

	Будрах цасан орохдоо

	Дэндүү сүртэй нэвсийнэ

	Буцах цаг нь ойртохдоо

	Дээлээ уран навсайна.

	 

	 

	Нэмнээгээ даахгүй бяруу

	Нэвсгэр бухтай түнширхэх

	Элгэвчээ даахгүй ишиг

	Эвэртэй ухнатай найзархах.

	 

	 

	Эрч нь зөв хуйв

	Эмнэг догшныг тогтооно.

	Эелдэг зөөлөн ааш

	Этгээд зөрүүдийг уяраана.

	 

	 

	Чанар төгс ган

	Галын аясаар уясдаг ч

	Жаран жингийн лантуунд ч

	Халирч бутардаггүй увдистай

	 

	 

	Элс сайран дотроос

	Шижир алт тунарна.

	Эгэл олны дундаас

	Шилдэг сайчуул тодорно.

	 

	 

	Балчирхан гэж багачуудыг

	Басаж чамлаж таарахгүй

	Эрхэм сайчууд тодрох

	Ирээдүй тэднийг тойрохгүй.

	 

	 

	Гал гэдэг ачтай

	Ган тулган хилтэй

	Хэмээс харин хэтэрвэл

	Хэрэг тарьдаг талтай.

	 

	 

	Будант хөндийн тоосноо

	Томоогүй унага нь төөрөхөд

	Буман сүргийн дундаас

	Эх нь түрүүлж явцгаадаг.

	 

	 

	Зэлүүд хангайд дүүлэх

	Бугын сүрлэгийг шагшихад

	Зэлний захад хоргодох

	Бух төрөлсөж мөөрдөг.

	 

	 

	Хонь ямаа хоёр

	Хол өөр төрөлтэй ч

	Хот нэгдэж эвссэнээр

	Хохирол алинд нь ч гараагүй.

	 

	 

	Тэмээний хоргол хэрвээ

	Тэнцвэр алдан согтвоос

	Тэнгэрээс би ирсэн гэж

	Тэнд эндгүй үсчих биз!

	 

	 

	Хоточ нохойн сүрээр

	Хомхой чонын зугтахад

	Хаяа сахисан хав

	Хамгийн сүржнээр боргоно.

	 

	 

	Хөндлөнгөөс нь харахад

	Хүчит аваргыг ч

	Өргөөд хаячихад амархан.

	Хажуугаас нь ажихад

	Харвасан сумыг ч

	Сөргөөд хаачихад хялбархан.

	 

	Мэдэж гийвэл

	Эрдэм эрдэнэ.

	Сэдэж хийвэл

	Бүтээл эрдэнэ.

	 

	 

	Бараан шороот

	Энэхэн дэлхийд

	Эрээн цэцэгс

	Төлжиж дэлгэрнэ.

	 

	 

	Эрдэмт багш

	Шавиа зэмлэвч

	Эцгийн хайрыг

	Өвөрлөж явдаг.

	 

	 

	Уулын модны

	Мөчир шилмүүс

	Урт богинын

	Учир ялгаатай.

	 

	 

	Арвын хүчээр

	Элбэж хийгээд

	Амьхан ганцаар

	Авахыг хичээх.

	 

	 

	Уулын модчин

	Сүхэндээ хайртай

	Усны загасчин

	Дэгээндээ хайртай.

	 

	 

	Урагшгүй сурагч

	Уранхай номтой

	Бүтэлгүй сурагч

	Бөглөөгүй бэхтэй,

	 

	 

	Ухаан муут ухна

	Урагш муут

	Ишиг явснаа мартдаг.

	 

	 

	Гэрэлт одод олон ч

	Гэгээн нар содхон

	Өнгөт одод олон ч

	Үүрийн цолмон тодхон.

	 

	 

	Үр нөлөөгүй чалчвал

	Цуурхай амт хочтой

	Үргэлж дандаа ноцолдвол

	Ноорхой жаал цолтой.

	 

	 

	Илжиг дагавал

	Эдэлгээнд чийрэгжинэ.

	Үнэг дагавал

	Мэхэлгээд мэргэжнэ.

	 

	 

	Ааш занг нь мэдэж

	Анд нөхрөө олох

	Сэтгэл зүрхийг нь шинжиж

	Итгэлт нөхрөө таних.

	 

	 

	Тавиун зуны улиралдаа

	Хөхөөн дууг сонсохгүй бол

	Талын чинээ сэтгэлд минь

	Нэг л зай онгорхой.

	 


ТЭР ЮУ ВЭ?

	 

	Оньсого, таавар хэлэлцэхэд

	Оюун ухаан нээгдэнэ.

	 


 

	Нэг. ТААВАР ШҮЛГҮҮД

	а) Техникийн талаар

	ЭВЭРТ МОРЬ

	Тээр бараанаас

	Сүүдэн, сүүдэн.

	Тэмээлзгэнэ гэмээр

	Жүүдэн, жүүдэн.

	 

	Дугуй хөлтэй

	Чүүрэн, чүүрэн

	Могой мөртэй

	Сайран, сайран

	 

	"Эхээс" заяасан

	Ширэн эмээлтэй

	Эвэртээ зүүсэн

	Мөнгөн хонхтой.

	 

	Дээш, доош нь

	Ээлжилж гишгэн

	Тийш, ийш нь

	Эврийг нь мушгин

	 

	Унаж жирийхэд

	Эцдэггүй морь

	Онож таавал

	Баяр хүргэе.2

	 


УЛААН ЯМАА

	Сээрэн дээр нь

	Имэрч чимхэн

	Бөөрөн дээр нь

	Нударч дэвсэхэд

	 

	Улаан ямаа

	Орилж майлна

	Ухасхийхэд

	Бэлэн болно.

	 

	Хондлой зоонд нь

	Хойхно сууж

	Хоёр эврийг нь

	Хойш нь мушгихад

	 

	Утаа ард нь

	Манасхийнэ.

	Урагш тэмүүлж

	Ухасхийнэ.3

	 


МӨНГӨН ЦАГААН ШУВУУ

	Шунгинаж дүнгэнэн

	Хэсэг орилоод

	Шуурга дэгдүүлж

	Баахан гүйгээд

	Суудаг хөлөө

	Эвхэж өвөрлөөд

	Шувуухай адил

	Элэн халин

	Өндөр уулсын

	Дээгүүр дүүлэн

	Үүл манангийн 

	Цаагуур цойлон

	Мянган холыг

	Сум шиг товчлох

	Мөнгөн цагаан

	Ганган хөлөг.4

	 


СУМ МОГОЙ

	Хойшоо, урагшаа

	Хаашаа ч явсан

	Холхих зам нь

	Хос зургар.

	 

	Цаашаа, наашаа

	Эргэж явлаа ч

	Замнах мөр нь

	Тэр л жиргэр.

	 

	Зуун сүүл

	Хөврүүлж залгавч

	Цуцаж сааршгүй

	Хүч тэнхээтэй.

	 

	Нуруу сээрийг нь

	Нугалж салгасан ч

	Дан толгой нь

	Давхих шидтэй.

	 

	Сум могой

	Суналзаж мурилзана

	Замын холыг

	Залгих шиг товчилно.5

	 


ГҮРЭН ТОЙРОГЧ

	Ухаант эзнээ

	Цээжиндээ суулгаад

	Уул шиг хүндийг

	Ууцандаа үүрээд

	Хүрэн усаар

	Хүнсээ хийгээд

	Гүрэн тойрч

	Хүчээ өгдөг,

	Хайрлаж эдэлбэл

	Орлого ихтэй

	Хамхалж эвдвэл

	Зарлага ихтэй.6

	 


АНААШ

	Өлийж байгаа

	Өндөр хүзүү нь

	Африк тивийн

	Анааш адил

	Олийж байгаа

	Жооргор толгой нь

	Алтан говийн

	Тэмээ ижил

	Өлгөөд ирэх

	Махир «хошуу нь»

	Халуун бүсийн

	Заан адил

	Өргөөд тавих

	Магтам тэнхээ нь

	Хангай тайгын

	Баавгайн ижил

	Төмөр аваргын

	Хүч нь их юм.

	Төрсөн биеийн нь

	Чац нь урт юм.7

	 


УРАН МАСТЕР

	Гоодон сүүл нь

	Годон шодон

	Жоорон толгой нь

	Гэдэн тонгон.

	 

	Торжиг шоржиг

	Тоншиж эхлэн

	Торлож эвлүүлж

	Урлаж бэхлэн

	 

	Би нэрлэвэл

	Уран мастер

	Чи нэрлэвэл

	Харин юу вэ?8

	 


БӨХ ДОТОРТ

	Тос өөх

	Долоодоггүй байж

	Тоос шороо

	Үмхэх нь ачтай.

	 

	Ариун агаараар

	Амьсгалдаггүй байж

	Айлын шал

	Үнэрлэх нь тустай.

	 

	Өлөн шороо

	Үмхдэг байж

	Өвчилдөггүй бөх

	Ходоод дотортой

	 

	Наалдсан тоос

	Үнэрлэдэг байж

	Найтаадаггүй лут

	Хамартай, юу вэ?9

	 


ХОЁР ЭЛЧ

	Урт, богино

	Хоёр элч

	Урд, хойноо

	Орон хурдалж

	 

	Хоромхон зуур ч

	Зогсолгүй явж

	Хоногийн хэмжээг

	Хамтран авахад

	 

	Тойрог өртөөгөө

	Тойрч гүйцээд

	Урт элчийн

	Хүрч ирэхэд

	 

	Ганц өртөө

	Дөнгөж явсан

	Богино элч

	Гэлдэрсээр ирнэ.

	 

	Хоног доторх

	Хугацааг хэмжин

	Хоршиж явдаг

	Хоёр элчийн

	 

	Тойрсон өртөө нь

	Олон цөөн ч

	Тоолсон хугацаа нь

	Адил байдаг.10

	 


ТӨМӨР ЭЛЧ

	Өргөн, өргөн

	Талыг гаталж

	Өндөр, өндөр

	Уулыг давсан

	Бахим бүдүүн

	Модон хөлтэй

	Бахиар тастам

	Нарийн биетэй

	Төмөр элчээр

	Хэл дамжуулж

	Төвөггүй амар

	Гэртээ суугаад

	Хүрэх аргагүй

	Тэртээ холд ч

	Торох юмгүй

	Ярих сонин.11

	 


ДӨРВӨЛЖИН ХАЙРЦАГ

	Тэг дөрвөлжин

	Тэвхгэр хайрцаг

	Нэг тал нь

	Нэлдээ шил!

	 

	Тэр шилэнд

	Өдөр бүр

	Тив дэлхийн

	Сонин харагдана.12

	 


ХЭВЛЭЭРЭЭ ГУЛГАГЧ

	Урт сүүлээ

	Нүхэнд шургуулж

	Улайсаж шатталаа

	Биеэ халааж

	Торгон талд

	Элгээрээ гулгаж

	Өргөн олонд

	Тус хүргэнэ.13

	 


б) Байгалийн үзэгдэл ба ургамал, амьтан

	ЦАГААН ХӨНЖИЛ

	Эрхэст тэнгэрээр

	Бужигнаж ниссээр

	Энэхэн дэлхийд

	Буусан түүнийг

	Салхин авгай

	Сэмхэн сэмхэн

	Сайхан дээлийг нь

	Сэмлэж урахад

	Алтан наран

	Аажим аажим

	Амьдрах насыг нь

	Ахарлаж хасахад

	Илбэх салхинаас

	Оргож зугтан

	Элс сайр руу

	Шургаж орно

	Ээх нарнаас

	Бултаж нуугдан

	Эрэг ганга руу

	Гүйж хүрнэ.14

	 


ЦАГААН ДАХТ

	Хөвөн цагаан

	Дахтай болохоороо

	Хүйтэн өвөл

	Хүрч ирнэ.

	 

	Хөнгөн дээлгүй

	Гарсан болохоороо

	Хөлс нь гоожсоор

	Хавар буцна.15

	 


АЙЛЧИН

	Хамрыг минь тэр

	Хайрсан юм

	Хайруул, илүүргүй нь

	Хачин юм.

	 

	Чихийг минь тэр

	Чимхсэн юм

	Чимхүүр, бахьгүй нь

	Сонин юм.

	 

	Өвлийн сарыг

	Гараад ирэхээр

	Үзэгдэх биегүй

	Айлчлах юм.

	 

	Хаврын сарыг

	Хүрээд ирэхээр

	Хайх сураггүй

	Арилах юм.16

	 


БАРАА НЬ ХАРАГДАВЧ БАРЬЖ БОЛДОГГҮЙ

	Барааны газраас

	Жирэлзээд байдаг

	Барсайж арсайж

	Торолзоод байдаг.

	 

	Тэнгэр мэтээр

	Цийлэлзээд байдаг

	Тэнгис гэмээр

	Цэлэлзээд байдаг.

	 

	Тэмээ адил

	Өндөрсөөд эхэлдэг

	Ямаа ижил

	Намсаад ирдэг.

	 

	Хөхиүн хавар

	Хүрч ирэмтгий

	Хөндий талаар

	Хөөрч гүймтгий17

	 


ТЭНГЭРЭЭР НҮҮГЧ

	Уурлаж бухимдаад

	Уйлав уу гэлтэй

	Усан нулимс

	Унагадаг, юү вэ?

	 

	Зам зууртаа

	Царцав уу гэлтэй

	Цагаан хөвөн

	Цацалдаг, юү вэ?

	 

	Тэлсээр байгаад

	Тэсрэв үү гэлтэй

	Тэмээний хоргол

	Шидэлдэг, юү вэ?18

	 


БАРААН ХАР

	Цасан дээгүүр нүүвч

	Мөр нь үгүй.

	Усан дээгүүр өнгөрөвч

	Живэх нь үгүй.

	Гал дээгүүр гаравч

	Шатах нь үгүй.

	Тал дээгүүр дэлгэгдэвч

	Баригдах нь үгүй.

	Таныг ч дагана.

	Намайг ч дагана.

	Та биднийг

	Бүгдийг дагана.

	Орой болоход

	Орчлонг бүрхэнэ.19

	 


ХУРДАН ЦЭНХЭР

	Гараан дээрээсээ

	Жирийж гараад

	Бариа дээрээ

	Жийгээд хүрдэг ч

	 

	Гарсан газраа ч

	Байж л байдаг

	Хүрсэн газраа ч

	Бас л байдаг

	 

	Зам зууртаа ч

	Явж л байдаг

	Юм ер нь

	Юу сан билээ.20

	 


ЦЭНХЭР ДУРДАН БҮС

	Өмнөө дайрсныг

	Хамж дайран

	Өндөр товгороос

	Халирч тойрон

	 

	Зунжингаа

	Шогшиж жирийнэ

	Өвөлжингөө

	Зогсож толийно.21

	 


ТОГОРУУНЫ НҮД

	Тормолзоод байдаг

	Тогорууны харц шиг

	Тогтуун хангайн

	Нүд билээ.

	 

	Мэлтэлзээд байдаг

	Сархад ижил

	Минжин хангайн

	Мэлмий билээ.

	 

	Манант их

	Далай гэвэл

	Мах цусны

	Төрөл гэлтэй.22

	 


ҮРЖИЛТ ШУВУУ

	Нэгэн шувуу

	Арван хоёр өндөг төрүүлнэ.

	 

	Арван хоёр өндөгнөөс нь

	Гуч, гучин ангаахай гарна.

	 

	Тэр ангаахайг нь нэмбэл

	Гурван зуун жаран тав болно.

	 

	Түүнийг тоолж гүйцэхэд

	Нэгэн шинэ хуудас нээгдэнэ.23

	 


БИД НАМАР ГУУЖНА

	Хүй олон

	Өвөл дахтай

	Хөвчийн бид

	Зун дахтай.

	 

	Хамаг олон

	Хавар гуужна

	Харин бид

	Намар гуужна.

	 

	Амьтан биш ч

	Өсөж үржинэ

	Амьгүй гэвч

	Өтөлж мөхнө.24

	 


МОДОН ДАХЬ МОЛЦОГ

	Тайгад ургасан

	Төмс билээ.

	Тансаг амттай

	Жимс билээ.

	 

	Гаднаа ястай нь

	Хачин билээ.

	Дотроо тостой нь

	Сонин билээ.25

	 


ЯСГҮЙ ЦАГААН

	Анх ирэх нь

	Хүрэн улаан

	Адаг сүүлдээ

	Хөвөн цагаан.

	Ирэх цаг нь

	Хаврын сард

	Эцэслэх цэг нь

	Зуны хэрд.

	Эхлээд авсан

	Алдар нэр нь

	Эцэс хойноо

	Солигдоно.

	Шунан, шунан

	Сорж идсээр

	Сунан, сунан

	Тэлж хагарна.26

	 


БӨНДӨН ЦАГААН

	Гав ч үгүй

	Цав ч үгүй

	Ганц жижиг

	Сэв ч үгүй

	 

	Өө ч үгүй

	Хээ ч үгүй

	Өчүүхэн жижиг

	Бүртэн ч үгүй

	 

	Бөндөн цагаан

	Өөрөө хагарахад

	Бүрзгэр амьтан

	Бүлтийж гарна.27

	 


в) Юм юмнаас

	ТҮРГЭН ХӨЛӨГ

	Тавхай доор

	Ээтэн мод

	Таван хуруунд

	Ташуур мод

	 

	Тоог нь хэлбэл

	Дөрвөн мод

	Цууг нь хэлбэл

	Түргэн хөлөг28

	 


ХУРДАН АТ

	Хэлбэр гэвэл

	Хутган жад

	Хэрэв унавал

	Хурдан ат.

	 

	Толин тунгалаг

	Талаар гүйх

	Цалин мөнгөн

	Ихэр сүйх.29

	 


НОМЧИЙН ХҮҮ

	Ухаагүй худгийн

	Уудаггүй уснаас

	Ховоогоор биш

	Саваагаар утгаж

	 

	Номчийн хүү

	Тамчийн талд

	Тансаг эрдэнийн

	Тариа цацна.30

	 


ЭРДЭНИЙН ӨГЛӨГЧ

	Хархан талаар

	Харайн гүйж

	Хайран биеэ

	Хороон байж

	 

	Эрдэнийн дээд

	Өглөг баригч

	Эрхэм түүний

	Нэр нь юү вэ?31

	 


ШИДЭЭСТЭЙ ШИДТЭН

	Нуруун дээрээ нугалаастай

	Нугасны хавьдаа шидээстэй

	Түм буман салбантай

	Түүний гадуур өлгийтэй

	Төгс мэргэн билигтэй

	Төгөлдөр эрдэнийн өглөгтэй

	Ханилж нөхөрлөсөн нь цэцэн

	Халирч тойрсон нь мунхаг.32

	 


НАРИЙН ДҮНЗ

	Наамал дөрвөлжин

	Байшинд хураасан

	Нарийн урт

	Баахан дүнзийг

	Ганц ганцаар нь

	Гаргаж ирээд

	Гаднах ханыг нь

	Шүргүүлж орхиход

	Будмал үзүүр нь

	Пур хийнэ

	Бүхэл бие нь

	Шарр хийнэ.33

	 


ОМБООХОЙ

	Холд хомбойж

	Хонин цагаан

	Талд томбойж

	Танан цагаан

	Саргар модон

	Дотортой

	Даргар ноосон

	Гадартай.

	Овгор цүндий

	Орвол хөндий

	Өрөөсөн эвэртэй

	Үүгээрээ амьсгалдаг34

	 


ОЛОН ТОЛГОЙТ

	Үй олон толгойтой

	Үегүй олон хөлтэй

	Тэг дөрвөлжин нүдтэй

	Тийшээ, ийшээ амтай

	Дэнж дээр дэлгэгдэнэ.

	Тэргэн дээр эвхэгдэнэ.35

	 


УЯХАН ДУУЛААЧ

	Хоёр чихийг нь

	Хойш нь урагш нь мушгиж

	Хоолойн өнгийг нь

	Хоршуулж нийлүүлж үзээд

	Утсан хоолойг нь

	Хялгасан нумаар илэхэд

	Үгийг нь хэлдэггүй ч

	Үнэхээр сайхан дуулдаг.36

	 


БУМБАН ЦАГААН

	Хавтан дээгүүр

	Шувтан модыг

	Өөд уруугүй

	Өнхрүүлж гүйлгээд

	Бумбан цагаан

	Өөхөн хүүг

	Буруу зөвгүй

	Сунгаж орхино.37

	 


ГЭДЭС, ТОНГОС

	Би тонгос

	Чи гэдэс

	Чи тонгос

	Би гэдэс

	 

	Бие биеэ

	Даган найган

	Бидэн хоёр

	Гэдэс, тонгос

	 

	Хийх ажил

	Хэсэглэх

	Хэсэглэж аваад

	Бутаргах.38



	



	ХОМХОЙ ШАР

	Алхах хөлгүй ч

	Гүйх нь түргэн

	Ам хэлгүй ч

	Идэх нь хурдан

	 

	Уул бие нь

	Улаан шаргал

	Ул мөр нь

	Ухнан таргил

	 

	Хомхой түүнийг

	Гэнэдэж алдвал

	Хотол олонд

	Хохирол багагүй.39

	 


Хоёр. ОНЬСОГО

	Эргэн улирах мөч

	Энгийн нэгэн нэртэй.

	Ээлж халаагаа солилцох

	Эрхэм дөрвөн элчтэй.40

	 

	Тэртээ цэнхэр далайд

	Алтан хүү мишээнэ.

	Тэр хүүгийн мишээлт

	Тив дэлхийг гийгүүлнэ.41

	 

	Өглөө баруун талд

	Өдөр хойд талд

	Орой зүүн талд

	Урьд өмнө хэзээ ч

	Урд талд гараагүй.42

	 

	Өдөн цагаан малгайгаа

	Өвөл, зунгүй тайлдаггүй43

	 

	Өндөр тэнгэрээс нисэж ирнэ

	Өвөлжингөө нэвсийж хэвтэнэ.

	Уйлан хайлан мэлмэрч

	Урьхан хаварт буцна.44

	 

	Уулын уруу тийш

	Унаж жирийнэ.

	Уулын орой тийш

	Хөтөлж чирнэ.45

	 

	Уулын ойд төрж

	Усны мандлаар явж

	Түмэн олонд үйлчлэгч

	Түүний нэр юу вэ?46

	 

	Дөрвөн бүчтэй

	Дөрвөлжин алчуураараа

	Онгорхой зулайгаа

	Үдэш хаана

	Өглөө нээнэ.47

	 

	Дээшээ босож

	Амаараа нийлээд

	Дээсээр боолгож

	Цөмөөрөө нэгдэнэ.48

	 

	Матмал нэгэн цагариг

	Махир зургаан хавирга.49

	 

	Оонын эвэр хоёулаа

	Үргэлж зогсох албатай

	Ойчиж унахаас сэргийлэх

	Өргөж тулах үүрэгтэй.50

	 

	Тоорцгоо авхуулж

	Тохилж ундлаад

	Тонгойж бөхийж

	Биднийг дайлна.51

	 

	Хосгүй оёдолчийн

	Гоолиг биеэс

	Хойноо чирсэн

	Сүүл нь урт.52

	 

	Эргэх тоолон бүдүүрнэ

	Бүдүүрэхийн хэрээр уртасна.53

	 

	Өглөө бүр залгана

	Үдэш бүр салгана54

	 

	Эрдэнийн цагаан нуур

	Эрхэм шар нөмрөгтэй55

	 

	Царил мод гозолзоно

	Цагаан далай цэлэлзэнэ.56

	 

	Дун цагаан биеэс нь

	Дурайж үлдэх

	Мөр нь үнэтэй.57

	 

	Ухаант мэргэний

	Оройд гарчхаад

	Уруугаа харан

	Унхайж суудаг.58

	 

	Гурамсан эрч

	Гурван мөч59

	 

	Чихдэж түлхээд

	Чигээр нь гүйлгэхэд

	Хэвлээрээ үмхэж

	Гавлаараа гаргана.60

	 

	Өөрийнх нь биеэс

	Өмссөн малгай нь том61

	 

	Уусан ундаа

	Увуулж цувуулж

	Гүйсэн газраа

	Эрдэнэ цацна.62

	 

	Дэлгэх бие нь

	Дэлмийн чинээ

	Дэлгэрэх үг нь

	Дэлхийн чинээ.63

	 

	Наамал толгой нь

	Шарр хийнэ

	Нарийн бие нь

	Парр хийнэ.64

	 

	Өмссөн дээлийг нь

	Тайлсан бүхэн

	Өөрийн эрхгүй

	Уйлсан байдаг.65

	 

	Өдөр, шөнөгүй

	Дээвэр тогшивч

	Өрхөөр буухаас

	Үүдээр ордоггүй66

	 

	Гар хэрэв

	Түүнд хүрвэл

	Гал дөлгүй ч

	Түлж орхидог.67

	 

	Төмөр дээлтэй

	Шилэн хүү

	Халуун ундаар

	Үргэлж дайлна.68

	 

	Хаа, гуя

	Дөрвүүл байж

	Хаа хаагүй

	Дүүлж жирийнэ.69

	 

	Тос өөхөн биетэй

	Торго мяндсан нугастай

	Харуй бүрий болохоор

	Хамаг олонд тустай70

	 

	Буман салбан

	Бие нь цагаан

	Түмэнд өргөх

	Бэлэг нь бараан71

	 


АЛТАН ГАДАС

	 

	Хөлөг морио унахад

	Сэтгэл санаа сэргэнэ.

	Шүлэг найраг уншихад

	Итгэл зориг бадарна.

	 


ӨНГӨ

	Цас цагаан

	Хун шувууны

	Тас хар

	Хон хэрээний

	 

	Хар, цагаан

	Хоёр өнгө

	Алаг шаазгайд

	Аятайхан зохижээ.

	 


АЛТАН ГАДАС

	Ариун тэнгэр

	Алтан гадас

	"Одонтой" билээ

	Аав минь бас

	Алтан гадас

	Одонтой боллоо.

	 

	Ээлтэй дэлхийг

	Элчтэй нараараа

	Энэрэн гийгүүлдгээс

	Энгүй тэнгэрийг

	Эртээ урьд

	Алтан гадас одонгоор

	Алдаршуулан шагнасан байх!

	 

	Арвин сүргээ

	Арвай шиг өсгөсөн

	Ардын нэгдлийн

	Алдарт малчин гэж

	Азай буурал

	Аавыг минь саяхан

	Алтан гадас одонгоор

	Алдаршуулан шагнасан байна.

	 

	Үдэш бүр

	Үнэгэн хөнжлөө нөмрөхөд нь

	Өргөн тэнгэрийн мандалд

	Алтан гадас гялталзана.

	Өглөө бүр

	Өнгөт дээлээ өмсөхөд нь

	Өвгөн аавын минь энгэрт

	Алтан гадас гялалзана.

	 

	Аавын энгэрт

	Алсын тэнгэрт

	Ав адилхан

	Алтан гадас

	Гялталзанхан

	Гялалзана.

	 


ХӨДӨӨГИЙН ЖААЛУУД

	Ахархан богино

	Бургасан шилбүүртээ

	Ааштай морь гээд

	«Булгиулж» явахдаа

	Хөдөөгийн жаалууд

	Хөрсөжнө.

	Адуучны жаалууд

	Шөрмөсжинө.

	 

	Арав ч хүрэлгүй тэд

	Ардаг даагыг

	Амгайлж, эмээллэн

	Ажигчгүй мордоно.

	Булчинт даага

	Булгиж эхэлнэ.

	Булгилаа ч

	Буухгүй.

	Бургих шороон дээр

	Унахгүй.

	 

	Догшин даага

	Тонгорч гарна

	Тонгорлоо ч

	Тоохгүй

	Тоост газар луу

	Тонгойхгүй.

	Үндэс тоолон

	Булгилаа ч

	Шандаст дааганд

	Нэмэргүй.

	Хөөрүү дааганы

	Булгианд

	Хөдөөгийн жаалууд

	Хөндийрдөггүй.

	Од тоолон

	Тонгорлоо ч

	Омголон дааганд

	Ашиггүй.

	Ардаг дааганы

	Тонгороод

	Адуучны жаалууд

	Ажирдаггүй.

	Эмнэг даага

	Булгиж

	Хэр чадлаараа

	Туйлавч

	Эрмэг жаал

	Буулгаж

	Эр чадлаараа

	Дийлнэ.

	Дахиад булгишгүй

	Даага номхорно

	Адтай хүүгийн

	Аясыг дагана

	Алхана.

	Шогшино.

	Цогино.

	Давхина.

	Ийшилнэ.

	Тийшилнэ.

	Эргэнэ.

	Тойрно.

	Ийнхүү:

	Уяанд дүүхийх

	Морьдын нь дотор

	Унаган сайн

	Хөлөг нэмэгдэнэ.

	Магтмаар

	Бахадмаар

	Малчны жаалууд

	Эрмэг, зоримог!

	Хүсмээр

	Жишмээр

	Хөдөөгийн жаалууд

	Чийрэг, сийрэг!

	Ахархан богино

	Бургасан шилбүүртээ

	Ааштай морь гээд

	«Булгиулж» явахдаа

	Хөдөөгийн жаалууд

	Хөрсөжнө.

	Адуучны жаалууд

	Шөрмөсжинө.

	 


ИШИГНИЙ ЭВЭР

	Моожгор богинохон

	Хоёр эвэртэй

	Моодгор жаахан

	Хархан ишгийг

	Хураасан бараан дээр

	Тоглож байхад нь

	Өрөөсөн эвэртэй

	Ухна таарчээ.

	 

	— Орчин үеийн

	Онц гоёл

	Ганц эвэр

	Гарч дээ! гэж бодоод

	Гэнэхэн ишиг

	Хөөрхөн эврээ

	Гэнэтхэн очоод

	Хашаанд хөштөл

	Ургаа эвэр нь

	Угаараа мултрав

	Ухаан санаа нь

	Уймарч муужрав.

	 

	Ачтай эзэн нь

	Авраагүй бол

	Аюулд учрахад ч

	Амархан болов.

	 

	Хуц, ухнын

	Мөргөлдөх нь багагүй

	Хугархай эвэртэй нь

	Тиймээс цөөнгүй.

	Авах, гээхийн

	Аль алинд

	Ухаарч тунгаах

	Учир зүйтэй.

	 


БААВГАЙН УРИЛГА

	Ус зөөврийн

	Цүзгэр илжгийг

	Уулын баавгай

	Найрт урьжээ.

	 

	«Хүндэт» урилгад

	Хөл алдан

	Хашир илжиг

	Харайж хүрсэнгүй.

	 

	Зочид гийчид нь

	Хуран цуглараад

	Зоогийн ширээнд

	Морилох болоход

	Бухимдсан баавгай

	Торх үүрээд

	Булгийн ус руу

	Алхсан гэнэ.

	 

	Ус зөөлгөх

	Мэргэн аргыг нь

	Ухаарч илжиг

	Мэдсэн байжээ.

	 


БААВГАЙ, ЭМЧИД ОЧСОН НЬ

	Ойн баавгайн шүд

	Байн байн өвдөж

	Үдэш, өглөөгүй зовоож

	Идэш хоолноос гаргахад

	Өвдсөн шүдээ авхуулахаар

	Тэвдсэн баавгай явж

	Туйлын сайн эмч

	Туулайнд хүрч очжээ.

	 

	— Шүд сугалж авах

	Нүд ирмэх зуурхан ч

	Тэвчээр бас л чухлыг

	Товчоор туулай зөвлөж

	Уурт мунхаг баавгайг

	Урт бүдүүн олсоор

	Уулын ургаа модноос

	Туйлын бэхэлж баглаад

	Таарах багажаа бэлтгэж

	Тарих зүүгээ чанаад

	Эргээд нэг харсан нь

	Этгээд булиа баавгай

	Бүдүүн модыг үндсээр нь

	Хэдийн сугалж үүрчихсэн

	Эргэж ер харалгүй

	Оргож яваа харагдав.

	 

	— Чадал тэнхээгээр баавгай

	Хосгүй сайхан амьтан ч

	Бодол ухваргүй хулчгар нь

	Тусгүй юм даа! Та минь гэж

	Дэлдэн туулай эмч

	Дэгдэн харайж хашхирав.

	Ичиж зовсон баавгай

	Буцаж харалгүй талийв.

	 


БЯЦХАН МАРГААН

	Тайга хөвчийн эзэн

	Майга хоёр баавгай

	Хэсэг боргоцой олов

	Хэрүүл маргаан болов.

	 

	"Би, чи" дээ хүрэлцэж

	Бие биеэ дүрэмдэв

	Хэн болохоо үзэлцэж

	Хэмх цохино гэж буримдав.

	 

	Унанги модыг нэг нь

	Өргөж далайгаад хүрхрэв

	Ургаа хадыг нөгөө нь

	Сөргөж ховхлоод бархирав.

	 

	Өнөө хэдэн боргоцой нь

	Өнхөрч бөмбөрөн тарав

	Үлдэж хоцорсон цөөн нь

	Үйрч бутран сарнив.

	 

	Ухаан мөчид тэдний

	Уул зөрөлдөөн удаагүй ч

	Уршиг гай тарьсан

	Ул мөр нь багадсангүй.

	 

	Хөөрүү зантай баавгай нь

	Хамар нь шархтай хоцров.

	Хүчээр түлхүү цаадах нь

	Хацар нь сорвитой чичрэв.

	 

	Урц овоохой нь нурж

	Гарз багагүй учрав

	Хавь ойрын баавгайнуудын

	Тав тохийг алдуулав.

	 

	Хоёр баавгайн барьцалдаа

	Хорхой шавжийг ч хохироов.

	Нүсэр тэдний хөлд

	Нүд аньсан нь цөөнгүй.

	 


ГАЗАР ХӨДЛӨВ

	— Уулын гөрөөс

	Уруудаж буулаа

	Уяатай нохой

	Ульж гийналаа.

	 

	Хоттой хонь

	Холхиж майллаа

	Үхэр тугал

	Үймж мөөрлөө.

	 

	Эрээн муур маань

	Тогтвор алдлаа

	Ойн шоргоолж

	Оволзож бужигналаа.

	 

	— Ээ дээ биш! гэж

	Аав үглээд

	Эртхэн нүүе! гээд

	Ачаалж хөдлөв.

	 

	Манайхыг нүүсний

	Маргааш өглөө нь

	Маш хүчтэй

	Газар хөдөлжээ.

	 

	Амжиж зөөгөөгүй

	Бага гэр маань

	Авах юмгүй

	Нурж ойчжээ.

	 

	Алсалж түргэн

	Нүүгээгүй бол

	Аюулд манайх

	Автах байжээ.

	 

	Газар хөдлөхийг

	Дохиолж мэдээлдэг

	Амьтны төрхийг

	Аав минь ажиж дээ!

	 


МОДНЫ НАС

	Урд ууланд

	Бид гарч

	Учиргүй бүдүүн

	Мод хөрөөдөв.

	 

	Хэдэн настай

	Мод вэ? гэж

	Цэдэн сонирхож

	Асуудаг байна.

	 

	Зуун настай

	Мод байх гэж

	Зундуй шуудхан

	Тааж хэлэв.

	 

	Мянгаас лав

	Доошгүй гэж

	Минжүүр мэтгэж

	Тэс зөрөв.

	 

	Цагаригийг нь цөмөөрөө

	Тоолж үзье! гэж

	Цамба тэндээс

	Санал гаргав.

	 

	Нэг, хоёр гээд

	Хожуулынх нь цагаригийг

	Нийтээрээ бид

	Тоолж үзэв.

	 

	Модны цагариг нь

	Насаа «хэлдгийг»

	Бидний хэн нь ч

	Тэгэхэд л ойлгов.

	 


ЦАСАН ДЭЭРХ МӨР

	Цасан ширхэг

	Цацлан бууж

	Цагаан хөнжил

	Дэлхий нөмөрчээ.

	 

	Мөнгөн цагаахан

	Тэр цасан дээр

	Мөн ч олон

	Мөр гарч дээ!

	 

	Налууг дагаж

	Чавхдан буусан

	Найртай жаалуудын

	Чарганы мөр

	Толгодын цасан дээр

	Тодхон зурайжээ.

	 

	Дэрс бутаараа

	Дэгдэн харайсан

	Дэлдэн туулайн

	Дэгжин мөр

	Талын цасыг

	Тарлаж үлджээ.

	 

	Хангайн ууландаа

	Харайн дүүлсэн

	Хангал бугын

	Ханагар мөр

	Цармын цасыг

	Цавчлан гарчээ.

	 

	Хол, ойргүй

	Сүлжиж хэрсэн

	Хосгүй олон

	Амьтдын дотор

	Хөдөө талын

	Цуутай тэнүүлч

	Хөх чонын

	Мөр л гарсангүй

	 

	Үдшийн бүрийгээр

	Хот руу мяраасан

	Өөдгүй үйлээ

	Илрэхээс эмээж

	Үүрэндээ тэр

	Өдөржин бүгж

	Үйлдсэн ялдаа

	Өөрийгөө хорьжээ.

	 


ЗҮҮ

	Нандигнаж байдаг

	Нарийн зүүгээ

	Өнөөдөр эмээ

	Үнс рүү унагачхаад

	Хайж ядаад

	Олж чадалгүй

	Харин намайг

	Дуудсан байна.

	 

	Төмөр татах

	Соронзын тухай

	Түрүүхэн нь бид

	Заалгасан болохоор

	Өрөөндөө орж

	Соронзоо авчраад

	Үнсэн дээгүүр нь

	Гүйлгэж барьтал

	Хаясан зүү нь

	Гозос гээд наалдлаа.

	Харин эмээ минь

	Учиргүй гайхлаа.

	Эмээгийн багад

	Сургууль байгаагүй

	Энэ аргыг

	Сураагүй нь мэдээж.

	 


ХУС, ХУШ ХОЁР

	Хус, хушийг

	Ялгаж таньдаггүй

	Хүүхэд хааяа

	Таардаг гэнэ шүү.

	 

	Хойд уулын

	Хормой биеийг

	Хосгүй цагаахан

	Хус бүрхжээ.

	 

	Сайх уулын

	Сархиат оройгоор

	Сайхан ногоон

	Хуш тархжээ.

	 

	Хус, хушны

	Ургах өндөр

	Хувь хувьдаа

	Өөр өөр байнам.

	 

	Гоолиг хусны

	Чилгэр иш нь

	Гулзайж хугаршгүй

	Бөххөн өснөм.

	 

	Хэзээний бөхийг нь

	Хүмүүс мэдээд

	Ачааны тэргээ

	Голлодог байнам.

	 

	Саглагар хушны

	Салаа мөчирт

	Самарт боргоцой

	Намарт шомбойно.

	 

	Уулын хушийг

	Мунаар түншиж

	Урамтай амтлаг

	Самрыг нь савлана.

	 

	Навчин цацагт

	Ганган хус

	Намрын сардаа

	Гандаж шарлана.

	 

	Нарийн шилмүүст

	Намхан хуш

	Насан туршаа

	Мөнхийн ногоон.

	 

	Хус, хушийг

	Ялгаж таньдаггүй

	Хүүхэд байвал

	Хөгтэй хэрэг ээ!

	 


ОРОО САЙХАН ХЭЭР

	Ороо хээрээ

	Аргалж бариад

	Орой явна! гэж

	Айлын ах

	Уургач хүрнээ

	Өдөржин сойгоод

	Урт уургаа

	Хуйвлаж мордлоо.

	Сүүл, толгойгоо

	Сүүхийтэл нийлүүлж

	Ороо хээр

	Онцгойрч цойлов.

	Ганцаар цойлсон

	Ороо хээрийг

	Гартаа тэгээд

	Оруулж чадалгүй

	Хонины борыг

	Номгочилж эмээллээд

	Хойд сум руу

	Ах шогшлоо.

	Сум орсныхоо

	Маргааш нь тэгээд

	Нум болтол чинь

	Уная байз! гээд

	Ороо хээрээ

	Оосорлож авахаар

	Хөхөлт хараараа

	Хөөж гарав.

	Сүүл, толгойгоо

	Сүүхийтэл нийлүүлж

	Сүргээсээ гарч

	Бас л цойлов.

	Баахан хөөгөөд

	Барьж чадалгүй

	Баруун хөтлийг

	Давуулж орхиод

	Хонины борыг

	Дахин ногтолж

	Хоршоонд очихоор

	Давирч одов.

	Хуйвт уургаар

	Хулжиж мултрах

	Хувьт хээр

	Бас л завшив.

	Сайхан морь гэж

	Хааяа зарим нь

	Шагшиж магтах нь

	Гэнэхэн байна.

	Ойр зуурын

	Унаанд булзах

	Омголон морины

	Хэрэг юу билээ.

	Хол, ойргүйд

	Эмээл тохох

	Хонины бор

	Шарланги гэлээ ч

	Ачаа уналгад

	Бие нь чангарч

	Амьсгаа тэнхээ нь

	Задарсан байна.

	— Ажлын унаанаас

	Ороолж сугардаг

	Ааглуун морийг

	Аанд нь тавьчхаад

	Харгүй номхон

	Хонины морио

	Хазаар салгалгүй

	Харшааж байна.

	Хуйвт уургаас

	Мултарч сурсан

	Хулжаа морийг

	Зөнд нь тавьдаггүй.

	Олны ажилд

	Биеэ нөөсөн

	Олиггүй зантныг

	Даврааж таардаггүй! гэж

	Аргамаг хээрээ

	Атаршуулж гүйцсэн

	Айлын ахыг

	Аав нь зэмлэжээ.

	Анхаарч бодвол

	Аавын нь зэмлэл

	Ажилд тустай

	Сургаал байжээ.

	 


ТОГОРУУХАЙН СҮРЭГ МИНЬ БАЯРТАЙ

	Тоонон дээгүүр

	Ганганан өнгөрөх

	Тогоруухайн сүрэг минь

	Баяртай, баяртай!

	Хатуу хүйтний

	Аясыг дагаж

	Харь газарт

	Аялна гэдэг

	Шувуухай та нарт

	Гунигтай болохоор

	Шулганаж ганганан

	Дуулан ниснэ үү?

	 

	Цагаан сүүгээ

	Цацлан өргөж

	Аяны замд чинь

	Амгаланг ерөөе.

	Ниссэн тоогоороо

	Хаврын сардаа

	Өссөн нутагтаа

	Ганганасаар ирээрэй.

	 

	Тоонон дээгүүр

	Зэллэн өнгөрөх

	Тогоруухайн сүрэг минь

	Баяртай, баяртай!


ХӨГТЭЙ ЖААЛУУДЫН ТУХАЙ ШҮЛГҮҮД 

	БӨГЛӨСӨН ЧИХ

	Баруун чихээ би

	Баттай сайн бөглөж

	Зүүн чихээ харин

	Зөнд нь хэвээр орхив.

	 

	Энэ зүүн чихээр

	Эрхэм сургаал орж

	Этгээд баруун чихээр

	Эгц гаралгүй тогтог!

	 

	«Хэлж ярьсан бүхэн

	Хийсээд явчих адил

	Нэг чихээр чинь ороод

	Нөгөө чихээр чинь гардаг» гэж

	 

	Үүнээс хойш ингээд

	Эмээд зэмлүүлэхээ больж

	Үнэт алтан сургаалыг нь

	Үүрд толгойдоо тогтооё!

	 

	 

	БЭХ

	— Галсаан чи

	Цэвэрч сураач

	Гараа битгий

	Бэхдэж байгаач!

	 

	— Зүүн гар

	Бэхтэй байлаа ч

	Даан их

	Айх юмгүй.

	 

	Багшийг хэрэв

	Хичээл асуувал

	Баруун гараа л

	Өргөнө шүү дээ

	 

	 

	ХУРУУГАА НУУСАН НЬ

	Бүд хүүг

	Эртээ гараад

	Үд өнгөрч

	Гэртээ ирэхэд нь

	— Дэнж талын

	Шороо ухав уу

	Тэртээ голын

	Шавар нухав уу?

	Ямар ч гэсэн

	Гараа үзүүл!

	Яриа маргаангүй

	Мэднэ! гэтэл

	— Шороо би

	Ухаагүй гэснээ

	Гараа нуугаад

	Ухардаг байна.

	Худлаа тэр

	Хэлээгүй юм бол

	Хуруугаа нуун

	Хулчийдаг нь юу вэ?

	 

	 

	ХИЙССЭН ЦАМЦНЫ ХОЙНООС

	Салхи аа! чамд

	Их баярлалаа! гэж

	Саран охин

	Дэвхцэж байлаа.

	 

	— Юундаа чи

	Ингэтэл баярлав! гэж

	Юмжав эгч нь

	Түүнээс асуув.

	 

	Өнөөдөр би

	Өөрийнхөө цамцыг

	Өлгүүрт хатаасан минь

	Яамай болжээ.

	 

	Хэрэв түүнийг

	Өмсөж явсан бол

	Хийсээд хамт

	Явчих байж гэлээ.

	 

	 

	ГУРВАН ӨНДӨГ

	— Энэ өндгөө

	Хэдэн минут чанав? гэж

	Ээж нь охиноосоо

	Асууж гэнэ.

	 

	— Есөн минут

	Чанасан гэж

	Ердөө ч түгдрэлгүй

	Охин нь хариулав.

	 

	— Өндөг чанахад

	Гурван минут хэрэгтэй! гэж

	Өнөөдөрхөн хэлснийг минь

	Бас л мартав уу? гэхэд

	 

	— Гурван өндөг

	Цуг би чанасан юм

	Гурван гурвын

	Яг ес шүү дээ! гэжээ.

	 

	 

	ИДЭР ЕСӨӨР

	Манай айлын

	Жаргал охин

	Маш сонин

	Жаал юм даа.

	Идэр есийн

	Ид хүйтэнд

	Эхэр татан

	Уйлж суухад нь

	Хэн чамайг

	Гомдоож орхив?

	Хэлээч, ахдаа

	Дүү минь гэвэл

	— Аавын авчирсан

	Гоёхон цамцыг

	Айлын хүүхдэд

	Харуулах гэхээр

	«Даарна» гэж

	Өвөө аашлаад

	Дээр нь дээл

	Өмсүүлж орхисон гээд

	Дахиад л гоморхон

	Уйлж гарав.

	Дан цамцтай

	Идэр есөөр

	Дажгүй тэгээд

	Гүйх юм гэнэ дээ?

	Манай айлын

	Жаргал охин

	Ийм л сонин

	Жаал шүү, та минь!

	 

	 

	ӨНДӨР ДУЛМАА

	Ангийнхаа хүүхдийн

	Ариун цэврийг

	Өнөөдөр үзээч! гэж

	Өндөр Дулмаа

	Тольдож байснаа

	Ангийн дарга руу

	Товчоо тайлуут

	Яаран ирэв.

	Урьд нь ингэж

	Манай Дулмаа

	Учиргүй тэгж

	Шаарддаггүй сэн!

	Харин өнөөдөр

	Ариун цэвэр гэж

	Халз шаардахын

	Учир юу вэ?

	Ээжийгээ хөдөө

	Айлчлах хойгуур

	Эрээн өнгөтэй

	Гоёлын цамцыг нь

	Том авдраас нь

	Шууд гаргаад

	Томдсон хэр нь

	Шууж өмсчхөөд

	Гоё цамцаараа

	Гайхуулах гэж

	Гойд яарсны нь

	Дарга мэдчихээд:

	— Аавынхаа цамцыг

	Маргааш өмсчхөөд

	Ариун цэврээ

	Үзүүлнэ гэвэл

	Арай дэндэхийг

	Анхаарч мэдээрэй гэж

	ёжтой нь аргагүй

	Даргын хэлэхэд

	ёстой үнэн гэж

	Ангиараа инээлдэв.

	Ганган цамц нь

	Гай тарьж

	Гангамсаг Дулмааг

	Ингэж ичээв.

	 

	ҮХРИЙН СҮҮЛ

	— Сүүлний хэрэг

	Үхэрт юу вэ? гэж

	Сүрэн охин

	Биднээс асуув.

	 

	Сугар хүү

	Шуудхан нь аргагүй

	— Залхуу түүнийг

	Гуядаж явуулдаг

	Цацагт урт

	Ташуур нь гэлээ.

	 

	Ядам хүү

	Яриаг өлгөж

	— Ялаа шумуулыг

	Үргээн хөөдөг

	Ясан голтой

	Дэвүүр нь гэлээ.

	 

	Ташуур, дэвүүрийн

	Аль нь юм бэ?

	Та нар над

	Хэлж туслаач.

Заметки

		[←1]
	 (машин)




	[←2]
	 (Унадаг дугуй)




	[←3]
	 (Мотоцикл)




	[←4]
	 (Онгоц)




	[←5]
	 (Галт тэрэг)

	 (Авто машин)

	 (Цэрд)

	 (Малгай)




	[←59]
	 (Чөдөр)




	[←60]
	 (Харуул)




	[←61]
	 (Мөөг)

	 (Үзэг)

	 (Сонин)

	 (Сонгино)

	 (Бороо)




	[←67]
	 (Халгай)




	[←68]
	 (Халуун сав)




	[←69]
	 (Цана)




	[←70]
	 (Лаа)




	[←71]
	 (Ном)

